
64/2021 EBAZPENA, MAIATZAREN 24KOA, INFORMAZIO PUBLIKOAREN SARBIDERAKO EUSKAL BATZORDEARENA 

Espedientea: 2021/000202

Gaia: ………………………………….. jaunak, Anerreka Ingurumen Elkartearen izenean eta ordezkari gisa, aurkeztutako erreklamazioa, Usurbilgo Udalean aurkeztu zuen informazioa eskuratzeko eskaera ustez ezetsi egin zaiolako.

AURREKARIAK

1.- Espedientean egiaztatzen denez, 2021eko otsailaren 11n, ………………………………….. jaunak, Anerreka Ingurumen Elkartearen izenean eta ordezkari gisa, eskaera bat aurkeztu zuen Usurbilgo Udalaren aurrean, eta honako hau eskatu zuen: 

“Usurbilgo hiri hondakinen kudeaketa eta tratamenduarekin loturiko ondoko informazioa jasotzen duten datu eta txostenak eskatzen ditugu:
1. Hiri hondakinen bilketa eta tratamendu zerbitzuaren 2016, 2017, 2018 eta 2019 urteetako azterketa ekonomikoak jasotzen dituzten txostenak.
2. Azken bost urteetan (2016tik 2020ra) egindako hiri hondakinen karakterizazioen emaitzak jasotzen dituzten txostenak.
3. Udal kontratazioetan erosketa berdea sustatzeko eta hondakinen murrizketa haintzat hartzeko egindako azterketaren txostena.
4. Erabilera bakarreko edalontziak ekitaldi publikoetan debekatzeko araudiaren txostena.
5. Ontzi arinen sortzez besteko ordainketa martxan jartzeko azterketaren txostena.
6. Zer egiten da Usurbilgo eraikin publikoetan bildutako biohondakinarekin?
7. 2020 urtean zehar Zubietako Erraustegira eramandako errefusa kopuruaren txostena.
8. Herrian bildutako biohondakinaren %eko zenbat konpostatu eta erabiltzen da herrian?
9. 2020 urtean zehar, industria eta merkatalgunei egin zaien errefusa hondakinaren bilketan, zenbat kasutan aplikatu da nahastuta ateratzeari dagokion tasaren tarifa?
10. 2020 urtean zehar, hiriguneko etxebizitzei egin zaien errefusa hondakinaren bilketan, zenbat intzidentzia kasu ireki dira kuboan beharrean poltsetan atera delako?
11. Auto-konposta egiten diharduen familia kopurua 2015etik 2020ra.
12. Auzo-konposta egiten diharduen familia kopurua 2015etik 2020ra.”
2.- Usurbilgo Udalak erantzun ez zuenez, 2021eko martxoaren 29an, Informazio Publikoaren Sarbiderako Euskal Batzordean sartu zen …… jaunak, Anerreka Ingurumen Elkartearen izenean eta ordezkari gisa, aurkeztutako erreklamazioa.
3.- 2021eko apirilaren 13an, batzordeak elektronikoki helarazi zion erreklamazioa Usurbilgo Udalari; hark hamar egun balioduneko epean, jakinarazpenaren hurrengo egunetik kontatzen hasita, gaiari buruzko txostena egin zezan eta hura ebazteko esanguratsua iruditzen zitzaion agiri oro aurkeztu. Jakinarazpen hori 2021eko apirilaren 19an onartu zen.
4.- Usurbilgo Udalak batzorde honetan 2021ko maiatzaren 7an sartu zen idatziaren bidez erantzun zion informazio-eskaerari. Jarraian transkribatzen dena erantzun zuen, eta egiaztatu da erreklamatzaileari maiatzaren 4an bidali zaiola:
“1.- 2021eko maiatzaren 4an ANERREKA INGURUMEN ELKARTEAri honako informazio helarazi geniola CD batean:
- Nekazaritza eta Ingurumen Teknikariak, ………………………………….. jaunak, zuen galderei erantzunez 2021eko apirilaren 30ean egindako txostena.
- Hiri hondakinen bilketa eta tratamendu zerbitzuaren 2016, 2017, 2018 eta 2019 urteetako azterketa ekonomikoak jasotzen dituzten txostenak.
- Azken bost urteetan (2016tik 2020ra) egindako hiri hondakinen karakterizazioen emaitzak jasotzen dituzten txostenak…”
Halaber, erreklamatzaileari jakinarazi zaio Udalaren webgunean argitaratzen dela hiri-hondakinen kudeaketa eta tratamenduari buruzko informazioa, eta hartarako zuzeneko esteka eskaini zaio.
5.- Usurbilgo Udalaren idazkiak nekazaritza eta ingurumeneko teknikariak egindako txostena aipatzen zuenez, baina espedienteari erantsi ez zionez, batzorde honek, txostenaren eduki zehatza egiaztatzeko, txostena aurkezteko eskatu zion 2021eko maiatzaren 13an, eta maiatzaren 14an bidali zitzaion. Txostena aztertuta, egiaztatu da erakunde erreklamatzaileak adierazitako gainerako gaiei erantzuten diela eta, hala, eskatutako informazio guztia osatzen dela.

ZUZENBIDEKO OINARRIAK

1.- Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 1. artikuluan ezartzen duenez, Euskal Autonomia Erkidegoan Informazio Publikoaren Sarbiderako Batzordearen erantzukizuna izango da Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legeak laugarren xedapen gehigarrian aurreikusitako zereginak betetzea, Euskadiko Toki Erakundeei buruzko apirilaren 7ko 2/2016 Legearen 65. artikuluan ezarritako araudiarekin lotuta. 

2.- Era berean, Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 3. artikuluan ezartzen duenaren arabera, batzordeari dagokio erreklamazio hauek ebaztea: Euskal Autonomia Erkidegoko erakunde komun edo toki-erakundeetako administrazio publikoen eta EAEko sektore publikoko gainerako erakundeen berariazko nahiz ustezko ukatzeei buruz aurkezten direnak, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 24. artikuluan araututako informazio publikoa eskuratzeko eskubidea erabiltzearen arloan xedatutako aurkaratze araubidea aplikatuz.

3.- Aztergai dugun erreklamazioa ingurumenaren arloari buruzkoa da, eta horregatik aztertu behar da, aldez aurretik, erreklamazio hori Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legean sartzen den edo, lege horren lehen xedapen gehigarrian ezarritakoa kontuan hartuta, ingurumenaren alorreko araudi espezifikoa bete behar den; hau da, 27/2006 Legea, uztailaren 18koa, ingurumenaren alorrean informazioa lortzeko, parte-hartze publikorako eta justiziarako sarbidea izateko eskubideak arautzen dituena.

Bestalde, abenduaren 9ko 19/2013 Legearen lehen xedapen gehigarriak bigarren apartatuan ezartzen duenez, «araudi espezifiko baten pean izango dira, lege honetan ezarritako araudia osagarri dutela, informazioa eskuratzeko araubide juridiko espezifikoa duten gaiak». Ondoren, hirugarren apartatuan, honako hau ezartzen da: «Ildo horretan, lege hau aplikagarria izango da, kasuan kasuko arauetan aurreikusten ez den guztian, ingurumen-informaziorako eta berrerabilerarako informaziorako irispideari dagokienez».

Gardentasunerako eta Gobernu Onerako Kontseiluak azaroaren 12an eman zuen 8/2015 interpretazio-irizpidea, abenduaren 9ko 19/2013 Legearen lehen xedapen gehigarria aplikatzeari buruzkoa, informazio publikora iristeko eskubidearen erregulazio bereziei buruzkoa baita xedapen gehigarri hori. Baina interpretazio-irizpide horrek ez du ezer argitzen gai honi buruz. Herritarrentzako berme-araubide bi daude, eta araubide horietako bat ez da hain bermatzailea, uztailaren 18ko 27/2006 Legean aurreikusten dena, ez baitu berariaz aurreikusten organo independente baten aurrean erreklamatzeko aukera. Bada, bi araubide desberdin egoteak dakarren hutsunea eta kontraesana kontuan hartuta, autonomia-erkidegoetako organo independenteak interpretatzen ari dira posible dela, hain zuzen ere izaera osagarri horregatik, ingurumen-informazioaren esparrura zabaltzea abenduaren 9ko 19/2013 Legean ezarritako aukerako erreklamazioa, herritarrei berme handiagoa dakarkielako. Uztailaren 18ko 27/2006 Legeak ez du aukera hori baztertzen, are gehiago, onartu egiten du, 20. artikuluan honako hau ezartzen baitu: «Agintari publiko bati egotz dakiokeen egintza batek edo, hala badagokio, ez-egite batek lege honek informazio eta parte-hartze publikoaren arloan aitortzen dizkion eskubideak urratu dituela uste duenak, Herri Administrazioen Araubide Juridikoaren eta Administrazio Prozedura Erkidearen azaroaren 26ko 30/1992 Legearen VII. tituluan eta aplikatu beharreko gainerako araudian araututako administrazio-errekurtsoak jarri ahal izango ditu». Horregatik, ingurumen-informazioa publikoa denez abenduaren 9ko 19/2013 Legean aurreikusitakoaren ondorioetarako, ulertu behar da administrazio-errekurtsoen ordez aukerako berariazko erreklamazioa jarri behar dela agintaritza independentearen aurrean, gainditze hori dela eta. Horrenbestez, azaldutako guztiagatik, Informazio Publikoaren Sarbiderako Euskal Batzordeak eskumena du ingurumen-informaziorako sarbidea ukatzeagatik egiten zaizkion erreklamazioei erantzuteko. Informazio Publikoaren Sarbiderako Euskal Batzordea bezalako organo espezializatu eta independente baten aurrean erreklamazioak egiteko bide gehigarri bat, borondatezkoa, azkarra eta doakoa izateko aukerak, geroko administrazioarekiko auzi-errekurtsoa baztertzen ez duena, guztiz koherentea dirudi, gainera, uztailaren 18ko 27/2006 Legearen eta hark transposizioz jasotzen dituen Europar Batasuneko zuzentarauen azken helburuarekin: ingurumen-informazioa eskuratzeko eskubideari ahalik eta berme gehien ematea, ingurumena babesteko tresna den aldetik. Erreklamazio horrek berme handiagoa ematen die herritarrei administrazio-bidean, administrazio-errekurtsoak baino; izan ere, erreklamazio hori agintaritza independente batek ebatziko du, eta ez erreklamatzen den egintza eman duen organoaren egitura hierarkikoko organo batek.

4.- Hasierako informazio-eskaera Apaolaza andreak 2021eko otsailaren 11n aurkeztu zion Usurbilgo Udalari. Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 20.1 artikuluan ezartzen denez, Usurbilgo Udalak hilabeteko epea zuen ebazpena eman eta jakinarazteko. Bere eskaerari erantzunik eman ez zitzaiola adierazi du Anerreka Ingurumen Elkarteak. Era berean, Usurbilgo Udalak baieztapen hori berretsi du alegazioak aurkezteko eman zaion epean.

5.- Anerreka Ingurumen Elkarteak 2021eko martxoaren 29an jarri zuen mintzagai dugun erreklamazioa Informazio Publikoaren Sarbiderako Euskal Batzorde honetan. Ildo horretatik, abenduaren 9ko 19/2013 Legeak (gardentasunari, informazio publikoa eskuratzeko bideari eta gobernu onari buruzkoak) 24.2 artikuluan xedatzen duenez, erreklamazioa hilabeteko epean jarriko da, aurkaratutako egintza jakinarazi eta hurrengo egunetik edo administrazio-isiltasunaren ondorioak gertatu eta hurrengo egunetik kontatzen hasita.

[bookmark: _GoBack]6.- Bestalde, goian aipatutako Legearen 24.3 artikuluak dioenez, erreklamazioa izapidetzean, kontuan hartu behar da Herri Administrazioen Araubide Juridikoaren eta Administrazio Prozedura Erkideari buruzko azaroaren 26ko 30/1992 Legeak errekurtsoei buruz dioena (gaur egun, 39/2015 Legea, urriaren 1ekoa, Administrazio Publikoen Administrazio Prozedura Erkidearena). Horren harira, Legearen 122.1 artikuluan xedatuta dagoenez, errekurtsoa jarri den administrazio-egintza espresua ez bada, eskatzaileak eta izan litezkeen beste interesdun batzuek gora jotzeko errekurtsoa jar dezakete, noiznahi, araudi espezifikoaren arabera administrazio-isiltasunak ondorioak izan eta hurrengo egunetik aurrera. Ondorioz, erreklamazioa epe barruan jarri dela ulertu behar da.

7.- Aipatutako gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 13. artikuluan ezartzen denez, informazio publikotzat hartzen dira I. tituluaren aplikazio-eremuan aipatutako subjektuen esku dauden eduki edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere. Kasu honetan, eskatutako datuak Usurbilgo Udalaren esku daude, hiri-hondakinen kudeaketa haren eskumenekoa baita, eta eskatzaileari 2021eko maiatzaren 4ko irteera-data duen idazkiaren bidez eman zaizkion arren, bidalketa Gardentasunari, Informazio Publikoa Eskuratzeari eta Gobernu Onari buruzko abenduaren 9ko 19/2013 Legearen 20.1 artikuluan aipatzen den epetik kanpo egin da, batzorde honek eskaera egin ostean. Hori dela eta, erreklamazioa aintzat hartu behar da, soilik arrazoi formalengatik.

Aurreko guztia ikusita, Informazio Publikoaren Sarbiderako Euskal Batzordeak, aho batez, honako hau

EBAZTEN DU:

Lehena.- Baiestea, soilik arrazoi formalengatik, ………………………………….. jaunak, Anerreka Ingurumen Elkartearen ordezkari gisa, Usurbilgo Udalari egindako informazioa eskuratzeko eskaera ustez ezetsi egin zitzaiolako aurkeztutako erreklamazioa.

Bigarrena.- Ebazpena erreklamatzaileari eta Usurbilgo Udalari jakinaraztea.

Hirugarrena.- Ebazpena Informazio Publikoaren Sarbiderako Euskal Batzordearen web-orrian argitaratzea, behin erreklamatzaileari jakinarazpena eginda eta datu pertsonalak bereizi ondoren.

Administrazio-bideari amaiera ematen dion ebazpen honen aurka administrazioarekiko auzi-errekurtsoa soilik jar daiteke, bi hilabeteko epean, ebazpen hau jakinarazi eta hurrengo egunetik hasita, Euskal Autonomia Erkidegoko Auzitegi Nagusiko Administrazioarekiko Auzien Salan, Administrazioarekiko Auzien Jurisdikzioa arautzen duen uztailaren 13ko 29/1998 Legeak 10.1.m) artikuluan ezarritakoaren arabera.

